Pregled nekih od kongresnih aktivnosti za utorak, 4. septembar 


Drugog dana Svjetskog kongresa komparativnih i internacionalnih pedagoga u Sarajevu, održane su plenarne sesije u okviru 13 tematskih grupa, te četiri simpozija i radionica  Obrazovanje za mir u Bosni i Hercegovini. 
Na ovoj radionici predstavljen je istoimeni projekat, te istaknuto kako je EFP (Education for Peace) program koji se kroz svoju primjenu u školama na preko 65 lokacija u BiH pokazao kao pokretač koji pomaže mladim generacijama da uz pomoć nastavnika svoje umijeće, talente i vještine posvete dugoročnom procesu obnove mira u BiH. Istaknuto je također da se mirovno obrazovanje, između ostalog, susreće sa problemima ljudskih prava, demokratije, zakona, a njegova glavna ideja je pomoći pojedincu da postane miroljubiv i mirotvorac.
O simpozijumima 

Simpozij Predstavljanje obezbjeđenja kvalitetnog obrazovanja za demokratsko društvo u školama je bila prilika da se prezentiraju rezultati komparativne studije u deset zemalja. Vodeće institucije simpozija su Njemački institut za međunarodno istraživanje (DIPF) i Vijeće Evrope. 
Na uvodnom izlaganju profesorice Linde Tinio, predstavnice UNESCO-a,  predstavljeni su planovi navedene organizacije vezani za istraživanja i unapređenja obrazovanja u demokratskim društvima. Profesor Janeza Krek iz Slovenije govorio je o strategijama razvoja kvalitetnog obrazovanja u nekadašnjim komunističkim zemljama, uključujući BiH i okolne zemlje. Navedeno je da škola ima značajnu ulogu u razvoju demokratskog društva, putem sistematskog podučavanja o građanskim odnosima, primjenom demokratskog načina življenja i međusobnih odnosa unutar škola od samog početka školovanja, te da je obrazovanje za demokratsko društvo proces, a ne stanje. 
Na Kongresu je održan i simpozij o temi UNESCO-ova Međunarodna baza podataka: Istraživanja za istraživače komparativne pedagogije. Institut UNESCO-a za statistička prikupljanja obuhvata i objavljuje komparativne edukacijske podatke i svjetske indikatore. Ova baza podataka sadrži informacije za sve nivoe formalne edukacije u oko 200 zemalja širom svijeta. Istaknuto je da je ovo esencijalni izvor informacija za praćenje progresa edukativnih ciljeva uspostavljenih Milenijskim Razvojnim Ciljevima i Edukacijom za sve. Bazu podataka koriste istraživači kao polaznu tačku za izvođenje edukacijkih programa u drugim zemljama, ali i za upoređivanje organizacije školovanja kroz nacionalni kontekst. Podaci se koriste za najvažnije izvještaje međunarodne razvojne zajednice (World Development Indicators, Human Development Reports, State of the World's Children) i često ih istraživači navode kroz različite discipline. Ova baza podataka UNESCO-a egzistira od 1999. godine i podaci se ažuriraju svake godine. Dostupna je putem Interneta na web stranici www.uis.unesco.org. 
Od izlaganja u okviru tematskih grupa, izdvajamo predavanje profesorice Holmasdottir Halla o jezičkoj raznolikosti, pismenosti i obrazovanju, te komparativnoj studiji kao odgovoru na izazove obrazovanja i pismenosti u multijezičnoj Južnoj Aziji. 
 - Multijezičnost je izazov za sve zemlje, ne samo za one koje zovemo «zemljama u razvoju». U Aziji postoji oko 200 jezika od kojih su neki na granici izumiranja. Neophodno je pored razvoja i upotrebe zvaničnog jezika uvesti neke mjere kojima bi se zaštitili i njegovali i drugi manjinski jezici. Kao primjer navodimo Indiju kao multijezičnu zemlju, koja je uvela čak 22 zvanična jezika – istakla je prof. Holmasdottir sa Univerziteta u Oslu. 

Na Kongresu je o obrazovanju i društvenoj obnovi nakon nasilnog sukoba: uspostavljanju ravnoteže između unificiranosti i različitosti, govorio profesor Tony Gallagher sa Queens University Belfast iz Engleske. 

- Kada god se jedna grupa asimilira u drugu, nastaje nova zajednica, mulitkulturalna, jedinstvena, ali i drugačija od pojedinačne dvije – naglasio je profesor Gallagher.
Značajno je istaći i izganje profesora Aarona Benavota, sa Stanford Univerziteta koji je govorio o porijeklu i ekspanziji kolonijalnog i nacionalnog obrazovnog sistema, sociologiji školskih kurikuluma, te formiranju kulturne elite u kolonijalnim obrazovnim sistemima. 

Teme o kojima je danas na Kongresu bilo riječi su i Mobilne škole za romsku djecu u Francuskoj, Udžbenički tekstovi u različitim zemljama i identitet, Uključivanje mladih u društveni razvoj, Uključivanje i isključivanje u obrazovanju u Južnoafričkoj Republici i Indiji, Odnos jezika i kulture itd.

